
Sud Bosne i Hercegovine

Суд Босне и Хецеговине

Broj: S1 3 Iž 049827 24 Iž                                                                              Sarajevo, 07.11.2024. godine
Sud Bosne i Hercegovine u Sarajevu, u vijeću apelacionog odijeljenja sastavljenom od sudija Dinke Bešlagić-Čovrk kao predsjednice vijeća, Vesne Trifunović i Hilme Vučinića kao članova vijeća, odlučujući o žalbi političkog subjekta 
Stranka Savez nezavisnih socijaldemokrata Opštinski odbor Istočni Stari Grad sa sjedištem u Hreši kojeg zastupa predsjednik opštinskog odbora Mladen Maletić, izjavljenoj protiv odluke Centralne izborne komisije Bosne i Hercegovine broj: 05-01-07-5-50/24 od 24.10.2024. godine donesene u žalbenom postupku, na nejavnoj sjednici, održanoj dana, 07.11.2024. godine, donio je
R J E Š E N J E

Žalba se odbija.

O b r a z l o ž e n j e
Odlukom Centralne izborne komisije BiH broj i datum navedeni u uvodu, odbijena je kao neosnovana žalba političkog subjekta Stranke nezavisnih socijaldemokrata izjavljena na odluku Opštinske zborne komisije Istočni Stari grad broj 32/24 od 06.10.2024. godine kojom je odbijen izjavljeni prigovor. 
Protiv ove odluke žalbu je blagovremeno podnio politički subjekt Savez nezavisnih socijaldemokrata Opštinski odbor Istočni Stari Grad zbog pogrešno i nepoptunpo utvrđenog činjeničnog stanja i pogrešne primjene materijalnog prava.  Smatraju da su dostavili dokaze iz kojih nesumnjivo proizilazi da je predsjednik biračkog odbora Čedo Balta na biračkom mjestu Osnovna škola Bulozi svojim radnjama postupio suprotno članu 5.19 Izbornog zakona i članu 19 Pravilnika o provođenju izbora u BiH.
U odgovoru na žalbu, Centralna izborna komisija Bosne i Hercegovine predložila je da Sud žalbu odbije jer iz spisa predmeta ne proizilazi da je predsjednik biračkog odbora ugrozio tajnost glasanja ili uticao na odluku birača. 

Žalba nije osnovana.
Iz stanja spisa proizilazi da je politički subjekt Savez nezavisnih socijaldemokrata podnio 06.10.2024. godine Opštinskoj izbornoj komisiji Istočni Stari Grad prigovor da je predsjenik biračkog odbora na biračkom mjestu 138B003 Čedo Balta povrijedio zakon tako što je izvršio glasanje na vozilu ispred biračkog mjesta. Nadalje, proizilazi  da je Opštinska izborna komisija Istočni Stari Grad odlukom broj 34/24 od 06.10.2024. godine odbila prigovor kao neosnovan. Na odluku Opštinske izborne komisije Istočni Stari Grad, politički subjekt Savez nezavisnih socijaldemokrata izjavio je žalbu koja je odbijena pobijanom odlukom Centralne izborne komisije BiH. 

Odlučujući o izjavljenoj žalbi Centralna izborna komisija BiH je cijenila izjašnjenje na žalbu Opštinske izborne komisije Istočni Stari grad i fotografiju kao dokaz priložen uz prigovor, te na osnovu toga zaključila da je odluka o odbijanju prigovora zasnovana na potpuno i pravilno utvrđenom činjeničnom stanju i pravilnoj primeni materijalnog prava.


Prilikom odlučivanja Centralna izborna komisija BiH cijenila je da je predsjednik biračkog odbora, primjenom člana 5.19. stav 1 Izbornog zakoan BiH (Sl. glasnik BiH br.23/01-24/24), odobrava postupak po kome lice koje izabere birač pomaže tom biraču pri potpisivanju izvoda iz Centralnog biračkog spiska i glasanju ukoliko je birač slijep, nepismen ili lice sa invaliditetom. Takođe cijenjene su i odredbe člana 19 Pravilnika o provođenju izbora u BiH (Sl. glasnik BiH br. 31/24 i 43/24) o postupku glasanja birača koji ne mogu pristupiti na biračko mjesto i obavezama predsjednika biračkog odbora u unošenju podataka u evidenciju za takva lica i odobravanju procedure.


Kada se imaju u vidu obaveze predsjednika biračkog odbora propisane citiranim odredbama, fotografija predsjednika biračkog odbora u radnji pisanja van biračkog mjesta, ne potvrđuje da vrši glasanje u ime birača, niti da vrši radnju koja nije u njegovoj nadležnosti. Naime, ponuđeni dokazi ne potvrđuju da je u momentu fotografisanja vršena radnja glasanja nego samo radnju pisanja, te time žalilac nije dokazao da je predsjednik biračkog odbora postupio protivno članu 5.11 stav 1 Izbornog zakona BiH. Iz navedenih razloga apelaciono vijeće je u potpunosti prihvatilo razloge na kojima je Centralna izborna komisija BiH izvela zaključak da je pravilna i zakonita odluka Opštinske izborne komisije Istočni Stari Grad o odbijanju prigovora, a koji zaključci nisu dovedeni u sumnju ni navodima žalbe.

          Obzirom na navedeno, po ocjeni ovog vijeća, pobijana Odluka Centralne izborne komisije BiH je pravilna i zakonita, a žalba neosnovana, pa je istu, primjenom odredbe člana 81 stav 1 Zakona o upravnim sporovima Bosne i Hercegovine (Službeni glasnik BiH,  broj 19/02 -74/10), valjalo odbiti.
                                                                                     PREDSJEDNICA VIJEĆA

                                                                                                S U D I J A

                                                                                        Dinka Bešlagić-Čovrk
Sud Bosne i Hercegovine, Sarajevo, ul. Kraljice Jelene br. 88

Telefon: ++ 387 33 707 100, 707 596, 707 597; Fax: ++ 387 33 707 321
PAGE  
5
Sud Bosne i Hercegovine, Sarajevo, ul. Kraljice Jelene br. 88

Telefon: ++ 387 33 707 100, 707 596, 707 597; Fax: ++ 387 33 707 321

[image: image1.wmf]_1108793871.doc
[image: image1.png]






